
Dell’AneideCanto v.








21.




O arma bella, o care cennerelle,


	Che contra voglia mia ccà ve ne state,
	Diano benegne a vui tutte le stelle
	Buono juorno, repuoso, e sanetate:
	Sento a lo core mio ciento cortielle.
	Ca senza te me portano li Fate,
	O Patre, a Talia, e a chillo bello Tevere,
	O bene, o male io n’haggia da recevere.



22.




Da la fossa no serpe eccote ascire,


	Bello accossì, che non mettea paura:
	Tant’era luongo, che co sette gire
	’Ntuorno ’ntuorno abbracciaje la sebetura.
	Pe maraviglia Anea, n’happe a stordire.
	E disse, isce che bella creatura!
	’Ntrà torchino, e’ntrà verde reluceva
	Lo cuorio, e a se aglie d’oro resbranneva.



23.




Pe li colure n’Irede sbrannente


	’N cuntro a lo sole te parea vedere,
	E stoppafatto Anea co l’autra gente,
	Tutte a chillo havea l’huocchie, e li penziere.
	Co longhe giravote lo serpente
	Scorrea ’ntrà li piatte, e li becchiere:
	E scopato chen’happe lo paese,
	Bello bello a la fossa se ne scese.



24.




Tanto, chiù Anea secotiaje li duone


	A la bon’arma, perchè non sapeva,
	Si fosse quacche spireto patrone
	De chillo luoco, e ’n guardia lo teneva,
	O fosse quacche spireto mangione,
	Che a la bon arma de Laccheo serveva:
	O la stess’arma sott’a chillo cuorio
	Venuta fosse a lo mazzecatorio,

